
Qayayadırmanma (ing. rock climbing) — idmanın və aktiv istirahətin növlərindən biri olub, təbii (qayalar) və süni (skalodrom) relyef boyu dırmanmanın həyata keçirilməsidir. İlk əvvəl alpinizmin bir növü kimi yaranmasına baxmayaraq, qayayadırmanma hal-hazırda müstəqil idman növü hesab olunur. Qayayadırmanmanı çox vaxt alpinizmin “kiçik qardaşı” adlandırırlar. Lakin buna baxmayaraq onlar arasında bir sıra oxşar və fərqli cəhətlər vardır. Qayayadırmanmanın alpinizmdən fərqi onun 4-5 km aşağıda reallaşmasıdır. Əksər hallarda qayayadırmanmanı alpinizm növü kimi götürürlər. Belə ki, alpinistlər ilk öncə dırmanma texnikası üzrə məşq edirlər. Qayayadırmanmanın gələcək inkişafında əsasən bir amil nəzərə alınır ki, bu da alpinizmin maraqlarına xidmət etməkdir. Belə ki, yüksək dağ zirvələrinə təhlükəsiz qalxmaq üçün ilk öncə qayayadırmanma üzrə məşq etmək lazımdır. İdmançılar, daha sonra isə həvəskarlar qayayadırmanma ilə məşğul olmaq üçün xüsusi qapalı məkanlara üz tutmağa başladılar. 
Qayayadırmanma insanın qaya relyefini aşıb keçməsi üsulu kimi dağ rayonlarında həyata uyğunlaşma vasitəsi kimi qədim dövrlərdən yaranmışdır. Qayayadırmanma məişət məsələlərinin (ovçuluq, dağlarda qısa yolların axtarışı və s.) həlli yolu kimi deyil, özünütəsdiq və idman problemlərinin həlli vasitəsi, yəni aktiv idman və istirahətin bir növü kimi dağ rayonlarında ancaq XIX əsrdə yarandı.
Skalodrom – vertikal, yuxarıya qalxan və ya mənfi meylliklə aşağı asılan, 5-15 m. hündürlüyə malik olan və müxtəlif relyef formalardan və rəngarəng qarmaqlardan ibarət olan divardır. Adətən skalodromlarda sadədən mürəkkəbə qədər bir neçə marşrut növü hazırlanır. Onların hər biri dünyada qəbul olunmuş təsnifata uyğun olaraq nömrələnir. Skalodromlar – dırmanma üçün ideal yer sayılır, belə ki, burada dırmanma üçün bütün lazımi şərait: daimi komfort temperatur, relyefin istənilən elementləri və müxtəlif meyllik bucaqlarına malik olan divarlar, istənilən növ qarmaqlar, yumşaq döşəklər, kompleks məşqlər üçün güc trenajorları və s. yaradılmışdır. 



Skalodromda qayayadırmanma üçün aşağıdakılar tələb olunur:
· İstək;
· Qaya ayaqqabıları – dırmanma üçün xüsusi ayaqqabı;
· Maqneziya torbası – maqneziya mayeni hopduraraq, əllərin qarmaqla etibarlı yapışmasını təmin edir;
· Sığorta sistemi, sığorta üçün avadanlıqlar, karabinlər;
· Qarmaqlara ilişdirmək üçün nəzərdə tutulmuş bərkidicilər komplekti.
Asudə vaxtlarda qayayadırmanma ilə məşğul olma Avropada geniş vüsət aldı: Almaniyanın qayalıq bölgələri (Sakson İsveçrəsi, Sittaut dağları və s.), Avstriya (Tirol Alpları), Şotlandiya, İrlandiya, İsveçrənin və digər ölkələrin ərazisi. Rusiya ərazisində təxminən 150 il bundan əvvəl Krasnoyarsk ətrafında Krasnoyarsk dirəklərinə dırmanma – dirəkçilik meydana gəldi. ABŞ-da XX əsrin əvvəllərində Yosemit milli parkında qayayadırmanma yarandı və böyük sürətlə inkişaf etməyə başladı. 
Qayayadırmanmanın dünyada inkişafı ilə paralel olaraq yeni ərazilər mənimsənilməyə başlandı. Hal-hazırda dünyada 2500-dən çox qayayadırmanma rayonu mövcuddur. XX əsrin II yarısında qayayadırmanma bütün dünyada müstəqil bir idman növü kimi qəbul olunmuşdur və bu növ üzrə mütəmadi idman yarışları keçirilir.
Məhşur qayayadırmanma mərkəzləri əsasən Avropada yerləşir. Böyük Britaniyanın Pembrokeshire, the Peak District, Cornwall, Şimali Uels, the Lake District, Cairngorms qayayadırmanma üçün turistlər tərəfindən seçilən ən yaxşı yerlərdən biridir. Qayayadırmanma idman növü kimi İspanyada, Yunanistanda , Almaniyada , Rusiyada və s. avropanın dağlıq ölkələrində inkişaf etmişdir. 
